
Cyflwyno teimladau hinsawdd
Mae llawer o athrawon yn chwilio am ffyrdd o blethu dysgu emosiynol a seicolegol 
i mewn i addysg am yr hinsawdd, i gefnogi gwydnwch a gallu eu myfyrwyr i wynebu 
pwnc anodd dros ben. Rydym wedi cydweithio ag Ian Long o blobtree.com a Jo 
McAndrews o’r Climate Psychology Alliance i lunio’r adnodd hwn sy’n cynnig ffordd 
gymhellgar a hygyrch o gynnal sgyrsiau am emosiynau ynghylch yr hinsawdd.

Ar gyfer pwy mae hwn?
Mae’r adnodd hwn yn addas i’w ddefnyddio gyda phob oedran. Gellir ei ddefnyddio 
gyda grwpiau o oedolion mewn hyfforddiant ffurfiol neu mewn sgyrsiau anffurfiol. 
Gellir ei ddefnyddio gyda phlant a phobl ifanc o bob oedran, ac mae’n rhoi’r 
hyblygrwydd i addasu eich dull o hwyluso i ddiwallu anghenion yr unigolyn 
neu’r grŵp rydych yn gweithio gyda nhw. Rydym yn rhagweld y bydd athrawon, 
addysgwyr amgylcheddol, cwnselwyr ysgol a therapyddion ieuenctid yn ei 
ddefnyddio. Gall rhieni neu ofalwyr ei ddefnyddio gyda phlant a phobl ifanc hefyd. 

Beth yw teimladau hinsawdd?
Mae’r ymchwil ddiweddaraf ar emosiynau ac ymddygiadau’n ei gwneud yn amlwg 
fod gallu pobl i ddysgu, meddwl a gweithredu wedi’i danategu gan eu hymateb 
emosiynol i sefyllfa. Mae dysgu am yr argyfwng hinsawdd a’i brofi yn codi 
emosiynau cryf a all gyfrannu at ymateb iach a gwydn, cyn belled â’u bod yn cael eu 
cydnabod a’u dilysu. Mae Bob Doppelt, yn ei fodel o ‘Wydnwch Gweddnewidiol’1, yn 
disgrifio’r tair elfen rhyngblethol angenrheidiol ar gyfer ymateb effeithiol i amhariad 
ar yr hinsawdd fel: 

	� Lleihau allyriadau o danwyddau ffosil a diogelu storfeydd carbon naturiol

	� Paratoi ac addasu isadeiledd ffisegol ac adnoddau naturiol

	� Meithrin gallu unigolion a grwpiau i ymdopi â thrawma ac i ddysgu, tyfu a ffynnu.

Yn aml iawn, caiff y drydedd elfen ei hepgor o adnoddau addysg hinsawdd, ond 
mae’n hanfodol ar gyfer arfogi plant a phobl ifanc â’r gallu y mae ei angen arnynt  
i wynebu’r presennol a’r dyfodol y byddant yn dod ar ei draws. Nod yr adnodd  
hwn yw mynd i’r afael â’r agwedd hollbwysig hon o wydnwch ac ymateb i newid  
yn yr hinsawdd. 

Trallod hinsawdd, neu eco-bryder, yw’r profiad o gael teimladau poenus ynghylch 
yr argyfwng hinsawdd. Gall gynnwys galar, anobaith, pryder, dicter, dryswch, diffyg 
teimlad, ac ofn, ac mae’n ymateb cydgordiol iach i wybod beth sy’n digwydd yn y 
byd. Caiff trallod hinsawdd ei wneud yn llawer gwaeth gan deimladau fod rhywun 
ar ei ben ei hun ynddo. Mae ymchwil yn darganfod bod y profiad hwn yn fwy 
cyffredin ymysg pobl ifanc. Fe’i cefnogir yn fwyaf effeithiol gan gynhesrwydd, gofal 
a dilysrwydd gan eraill. Mae gweithredu ystyrlon ar y cyd mewn modd gofalgar yn 
ddefnyddiol hefyd. 

1	� Transformational Resilience: How Building Human 
Resilience to Climate Disruption Can Safeguard Society 
and Increase Wellbeing, Bob Doppelt, Routledge, 2016.

Dyma erthygl fer, hygyrch am drallod hinsawdd:  
www.bbc.com/future/article/20220315-how-eco-anxiety-affects-childrens-minds

Beth ydyn ni’n ei olygu gan newid hinsawdd? 
Defnyddir y geiriau ‘newid hinsawdd’ yn eang i ddisgrifio sefyllfa fyd-eang  
gynyddol gymhleth. Fe’i defnyddiwn yma yn ei ddiffiniad ehangaf, i gyfeirio 
at wyddoniaeth a chanlyniadau amhariad ar yr hinsawdd: llygredd, difodiant 
rhywogaethau, amhariad ar systemau cymdeithasol a gwleidyddol, ansicrwydd 
bwyd a dŵr, rhyfel a mudo cynyddol, anghydraddoldeb cyfoeth lleol ac addasu  
i batrymau tywydd sy’n newid. Mae Cymorth Cristnogol hefyd yn defnyddio’r  
term ‘cyfiawnder hinsawdd’, gan gydnabod yr effaith anghyfartal ar gymunedau 
byd-eang sy’n profi’r dinistr mwyaf, er gwaethaf y ffaith mai nhw sydd wedi  
gwneud y lleiaf i’w achosi. Am eglurhad defnyddiol o gyfiawnder hinsawdd,  
gweler www.bbc.co.uk/news/av/science-environment-58959670 

Sut fydd yr adnodd hwn o gymorth?
Mae defnyddio’r darluniau hyn mewn sgwrs gynnes, chwilfrydig a chefnogol yn 
caniatáu i fyfyrwyr a’r oedolion sy’n gweithio gyda nhw adnabod eu profiadau a 
theimladau mewnol, dod o hyd i eiriau i’w disgrifio, a rhannu gydag eraill. Mae hyn 
yn meithrin deallusrwydd emosiynol, cydweithio a dewrder, ac mae’n annog ymateb 
dilys a chyflawn i newid hinsawdd. 

Mae’r pwyslais ar drafod a gweithredu ar y cyd ac ar empathi tuag at eraill, a hynny 
yn yr ystafell ddosbarth ac yn fyd-eang. Mae plentyn sy’n derbyn gofal dros eu 
teimladau’n gallu goddef hyd yn oed yr emosiynau anoddaf a gweithredu gyda gofal 
dros eraill o hyd. Mae’r adnodd yma yn arbennig o ddefnyddiol. 
www.climatepsychologyalliance.org/images/young-people/Final_Toolkit%20Eco-distress.pdf

Cefnogaeth i deimladau oedolion
Er mwyn cefnogi plant a phobl ifanc gyda’u teimladau anodd, mae angen 
cefnogaeth ar oedolion hefyd, a’r adnoddau i ymgysylltu â’u teimladau eu hunain. 
Mae unrhyw un sy’n ymwneud â gwyddor yr hinsawdd yn debygol o brofi teimladau 
cryf o ofn, anobaith, cynddaredd, galar, brys dirfawr, neu osgoi neu ddiffyg teimlad 
os nad ydynt yn cael digon o gefnogaeth a gofal. Argymhellwn yn gryf eich bod 
yn defnyddio’r adnoddau hyn eich hunan gydag oedolion eraill er mwyn profi eu 
heffaith, cyn eu defnyddio gyda grwpiau o bobl ifanc.

http://www.bbc.com/future/article/20220315-how-eco-anxiety-affects-childrens-minds
http://www.bbc.co.uk/news/av/science-environment-58959670
http://www.climatepsychologyalliance.org/images/young-people/Final_Toolkit%20Eco-distress.pdf

Gall gweithio gydag emosiynau fod yn her
Nid yw ein diwylliant addysg wedi arfer â chydnabod a chroesawu teimladau. Mae 
ffocws yn dueddol o fod ar feddwl ac ymddygiad, ac yn aml aiff profiad mewnol 
pobl ifanc yn angof. Mae cynnwys addysg emosiynol mewn ysgolion yn hollbwysig 
er mwyn diwallu anghenion plant, ond eto mae’n galw am sgiliau a dulliau newydd. 

Mae angen modelu ac ymarfer ac ymroddiad gan yr oedolion sy’n ymwneud â nhw i 
ennyn chwilfrydedd cynnes a derbyn natur fregus teimladau myfyrwyr.

Wrth ddefnyddio’r adnoddau hyn, mae’n bwysig eich bod yn cynnig chwilfrydedd 
anfeirniadol i’r teimladau y mae plant yn eu rhannu. Nid oes unrhyw deimladau cywir 
neu anghywir, a chroesawir unrhyw beth, hyd yn oed gwrthod siarad am y peth. Mae 
gwrando ar bobl ifanc gyda diddordeb a derbyniad cynnes yn cynnig yr amodau ar 
gyfer cyfranogaeth ddofn, amgylchedd dysgu iachach a gwydnwch gydol oes. 

Nid yw defnyddio’r adnoddau hyn i siarad am deimladau anodd yn ymwneud â 
gwneud i bobl ifanc deimlo pethau penodol neu ‘roi syniadau yn eu pennau’.  
Mae hwn yn ofn cyffredin ymysg oedolion sy’n poeni am godi materion anodd 
os bydd teimladau’n cael eu cydnabod. Pwrpas yr adnoddau hyn yw cydnabod 
y teimladau sydd yno’n barod a modelu ffyrdd o ddilysu a normaleiddio ein 
hymatebion emosiynol.

Mae emosiynau’n sail i ymddygiad
Achosir y rhan fwyaf o ymddygiad heriol a welir mewn ysgolion a chartrefi gan 
anallu plentyn neu oedolyn i gael diwallu eu hanghenion am ddiogelwch a 
chynhesrwydd o fewn y cyd-destun y maent ynddo, sy’n eu harwain at gael eu 
trechu gan deimladau trallodus. Mae model y Ffenestr Goddefiant yn egluro hyn 
mewn ffordd hygyrch ac mae’n caniatáu sgwrs am strategaethau i helpu rheoleiddio 
teimladau ac ymddygiad. 

Wrth siarad am newid hinsawdd, efallai y gwelwch fod myfyrwyr yn gwrthod 
cyfranogi, neu’n dangos ymddygiad aflonydd, aflonyddgar. Mae’n bwysig peidio 
dweud y drefn neu gosbi myfyrwyr wrth hwyluso sgyrsiau am emosiynau. Mae’n 
llawer mwy effeithiol, ar gyfer dysgu ac ymddygiad ill dau, os byddwch yn cynnig 
ymateb empathig sy’n dilysu eu profiad.

Cynnig ffyrdd gwahanol o weithio gyda’r 
adnodd hwn
Mae’n bwysig peidio â gorfodi pobl ifanc i rannu eu teimladau ar lafar. Mae llawer o 
resymau y gallai hynny beidio â theimlo’n ddiogel neu’n iawn iddyn nhw. Awgrymwn 
ichi gynnig opsiynau eraill fel lliwio’r Blobiau, ysgrifennu dyddiadur preifat, neu 
hyd yn oed adael y sesiwn i fynd at rywun/i le diogel os yw hynny ar gael. Yn 
y trafodaethau partner, caniatewch i fyfyrwyr ddewis gyda phwy maen nhw’n 
gweithio. Gall fod yn niweidiol siarad am deimladau gyda rhywun rydyn ni’n teimlo’n 
anniogel yn eu cwmni.

Nid tasg academaidd mo hon
Peidiwch â defnyddio’r adnoddau hyn fel tasg ddysgu/gwaith cartref. Peidiwch 
â’u hymestyn i greu prosiect ysgrifennu neu gelf a gaiff ei fesur neu ei farcio 
mewn unrhyw ffordd. Cydsyniad a pharch i wahaniaeth sydd wrth galon 
addysg emosiynol. Awgrymwn ichi ddod o hyd i ffyrdd o wneud yn siŵr bod 
y sesiynau hyn yn wahanol i’ch dosbarthiadau arferol, e.e. drwy ddefnyddio 
gofod gwahanol, eistedd mewn ffyrdd gwahanol, gweithio gyda chefnogaeth 
oedolion gwahanol.

Cyflwyniad i’r Blobiau
Offeryn gweledol rhyngwladol yw’r Goeden Blobiau, i helpu pobl o bob 
oedran adnabod a rhannu eu teimladau drwy sgwrsio. Mae’r adnodd hwn yn 
canolbwyntio ar dri offeryn Blob i helpu pobl drafod eu hemosiynau ynghylch 
newid hinsawdd. Wrth ddefnyddio’r darluniau, mae’n werth nodi’r canlynol:

	� Nid oes ateb cywir neu anghywir gyda’r Blobiau. Hyd yn oed os ydych chi’n 
teimlo bod rhywun yn methu â dehongli’r Blobiau’n gywir, caniatewch iddyn 
nhw rannu a diolchwch iddyn nhw am wneud. Yn enwedig pobl sy’n swil, 
yn cael grwpiau’n anodd, ac sydd efallai angen llawer o ymarfer i feithrin eu 
hyder.

	� Nid yw’r Blobiau yn wrywaidd, yn fenywaidd, yn oedolion nac yn blant – dim 
ond Blobiau ydyn nhw.

	� Efallai y bydd rhai pobl yn hyderus iawn i fynd ati i neidio drwy’r gwahanol 
fathau o gwestiynau a roddir, a bydd eraill efallai’n ei chael yn anodd symud 
y tu hwnt i’r cyntaf. Ceisiwch symud ar gyflymder y person neu’r grŵp 
rydych yn gweithio gyda nhw.

	� Mae’r cwestiynau’n dilyn yr un drefn – archwilio’r offeryn gweledol yn 
gyntaf. Gofyn ambell gwestiwn syml. Yna symud ymlaen i gwestiynau 
sy’n seiliedig ar farn, lle gallai fod anghytuno. Pan fo’r myfyrwyr yn 
teimlo’n hyderus, gofyn ambell gwestiwn personol iddyn nhw.

	� Modelwch eich ateb ar gyfer y cwestiynau personol bob amser. Mae 
modelu gonestrwydd yma yn galluogi eraill i fod yn agored hefyd.

	� Pan fo dau berson yn edrych ar yr offeryn gweledol, darparwch un daflen yn 
unig ar gyfer elfen drafodaeth y broses.

	� Gwnewch yn siŵr eich bod yn ymarfer y taflenni hyn gyda rhywun arall 
ymlaen llaw bob amser, fel eich bod chi’n profi’r broses hefyd. 

	� Gall pob taflen gymryd tua 15 munud, oni bai bod myfyrio a sgwrsio dyfnach 
yn hwyhau’r amser, neu ddefnyddio cyfleu drwy gelf i archwilio ymhellach. 
Gallech ddefnyddio pob un ar achlysur ar wahân, fel rhan o wers.

	� Gall fod yn ddefnyddiol caniatáu amser i bobl edrych ar y daflen ar eu 
pennau eu hunain yn gyntaf er mwyn myfyrio ar eu hymatebion eu hunain, 
cyn ei rannu gyda’u partner trafod.

Ffenestr Goddefiant y Blob 
Model a ddatblygwyd gan Dr Dan Siegel yw’r Ffenestr Goddefiant i ddisgrifio’r ffordd 
y mae ein system emosiynol a’n system nerfol yn gweithio.2 Mae llawer o adnoddau 
ar gael i ddisgrifio’r model mewn mwy o fanylder. Dyma fideo gan yr Augeo 
Foundation sy’n rhoi cyflwyniad iddo: www.youtube.com/watch?v=dtrGwXmjGM8

Mae’r Ffenestr Goddefiant yn cynnig model ardderchog ar gyfer cyflwyno 
pwysigrwydd ac effaith teimladau anodd. Gellir ei ddefnyddio fel sesiwn gyntaf i 
siarad am deimladau’n gyffredinol, sut maen nhw’n effeithio ar ymddygiad, a sut 
gallwn ddod o hyd i strategaethau i’n helpu ein hunain a’n gilydd ddod yn ôl i deimlo 
wedi’n setlo a rheoleiddio. Mae’n darparu fframwaith da ar gyfer symud ymlaen 
i drafod teimladau am yr argyfwng hinsawdd gyda’r ddau ddarlun nesaf. Gellir 
cyfeirio ato hefyd yn ystod sesiynau ar deimladau ynghylch yr hinsawdd i helpu 
gwneud synnwyr o brofiadau plant. 

2	� The Developing Mind: how relationships and the brain interact to shape who we are,  
Daniel Siegel, 1999. Dyma lle cafodd y syniad o’r Ffenestr Goddefaint ei gyfathrebu  
gyntaf ond erbyn hyn mae llawer mwy o ddisgrifiadau ac adnoddau hygyrch.

http://www.youtube.com/watch?v=dtrGwXmjGM8

Dyma rai awgrymiadau am sut i egluro tair rhan y darlun hwn.

Y rhes ganol yw lle mae’r Blobiau’n teimlo’n ddiogel ac wedi’u cefnogi’n dda. 
Maen nhw’n gallu ymwneud ag eraill a theimlo wedi setlo yn eu cyrff, yn 
gallu dewis sut i weithredu a beth i’w ddweud. Mae eu teimladau, meddyliau, 
ymddygiad a chredoau’n llifo’n llyfn. Maen nhw’n teimlo wedi’u cefnogi a’u 
gofalu amdanynt felly maen nhw’n teimlo’n ddiogel hyd yn oed pan fyddan 
nhw’n cael cyfnod anodd. Dyma’r ‘ffenestr goddefiant’, neu’r parth gwyrdd, 
lle maen nhw’n gallu teimlo wedi’u cefnogi ddigon i ymdopi â heriau bywyd. 
Maen nhw’n gallu gwneud dewisiadau am eu gweithredoedd, meddwl yn glir, 
mwynhau bod gyda phobl eraill a theimlo’n gryf ynddynt eu hunain.

Mae’r rhes uchaf yn dangos pan fo’r Blob yn teimlo wedi’i orlethu, yn peri 
i’w feddyliau a’i deimladau fod yn drallodus. Mae eu systemau straen wedi’u 
hysgogi. Nid ydyn nhw’n teimlo’n ddiogel ac wedi setlo, ac maent wedi symud 
i ymatebion ymladd neu ffoi sy’n effeithio ar eu hymddygiad. Mae eu calon 
yn curo’n gynt, eu hanadl yn mynd yn fas, ac maen nhw ar bigau’r drain ac yn 
aflonydd. Does ganddyn nhw ddim rheolaeth dros eu hymddygiad ac efallai eu 
bod yn ymosodol neu’n ceisio gadael y sefyllfa. Mae angen cefnogaeth gynnes 
arnynt i ddod yn ôl i’w ffenestr goddefiant ond yn aml, cânt eu hwynebu gan 
ddicter, diffyg amynedd neu gosb, sy’n eu cadw yn y parth coch hwn. 

Mae’r rhes waelod yn dangos Blob sydd hefyd wedi gorlethu ac sydd wedi cilio 
oddi wrth y straen, ac wedi diffodd yn emosiynol, neu wedi cwympo i ymateb 
‘rhewi’. Mae eu calon yn curo’n arafach ac maen nhw’n teimlo’n ddiymadferth, 
yn ddideimlad neu wedi cau i lawr. Efallai eu bod yn edrych yn iawn o’r tu allan 
oherwydd eu bod yn llonydd ac yn ddistaw ond mewn gwirionedd maen nhw’n 
brifo ar y tu mewn ac mae angen cefnogaeth gynnes arnynt i ddod yn ôl at eu 
coed a chanfod diogelwch. Y parth glas yw’r enw ar hwn.

Edrychwch ar y daflen hon ar eich pen eich hun ac yna gyda’ch partner trafod.

Awgrymiadau cwestiynau agoriadol
Beth ydych chi’n ei weld ym mhob un o’r tri pharth?

Pa rai o’r Blobiau sy’n fwyaf diddorol i chi?

Pa feddyliau neu deimladau ydych chi’n eu cael pan fyddwch chi’n edrych ar y 
darlun hwn?

Pa deimladau mae’r Blobiau’n eu mynegi ar bob lefel?

Awgrymiadau cwestiynau barn
Pa fathau o bethau allai fod wedi digwydd i’r Blobiau hyn i’w rhoi yn y 
gwahanol barthau? 

Beth allai helpu’r Blobiau yn y parthau glas a choch i gyrraedd yn ôl i’r parth 
gwyrdd?

Pe gallai’r Blobiau siarad, beth ydych chi’n meddwl y bydden nhw’n ei ddweud?

Awgrymiadau cwestiynau personol 
Fel pa rai o’r Blobiau ydych chi wedi teimlo ar adegau?

Sut mae’n teimlo i chi fod ym mhob un o’r parthau?

Beth sy’n eich helpu i deimlo’n fwy tawel a diogel pan fyddwch chi dan straen 
neu wedi ypsetio?

Ehangu defnydd yr adnodd hwn
Wrth ddefnyddio’r daflen hon, ar ôl y drafodaeth a’r adborth, gallech ofyn i’r 
myfyrwyr anodi’r Blobiau gyda’u hesboniadau, gan ddisgrifio nid yn unig beth 
sy’n digwydd, ond sut gallai’r Blobiau symud o’r lefelau uchaf a gwaelod yn ôl 
i’r rhes ganol e.e. anadlu’n ddwfn, bod yn dawel, gwneud rhywbeth corfforol 
fel cerdded neu redeg. Mae yna lawer o adnoddau ar gael ar gyfer ymarferion 
hunan-reoleiddio a chyd-reoleiddio. Gallech gyflwyno rhai syniadau i ymarfer 
gyda’ch gilydd yn rheolaidd i gefnogi gwydnwch yn yr ystafell ddosbarth. 

Coeden Blobiau Teimladau 
Hinsawdd
Mae’r darlun hwn yn cynnig cyfleoedd i siarad am ymatebion emosiynol i 
newid hinsawdd ac anghyfiawnder hinsawdd. Mae’r Blobiau’n cynrychioli 
gwahanol brofiadau emosiynol ac nid oes un ateb ‘cywir’ i’r hyn maen nhw’n 
ei olygu. Maent wedi’u cynllunio i fod yn ddigon hyblyg i bobl allu eu gweld 
gydag ystyron tra gwahanol. Cofiwch groesawu pa bynnag ddehongliad y mae 
myfyrwyr yn eu rhoi iddyn nhw ac atgoffwch y myfyrwyr bod croeso iddynt 
eu deall yn wahanol. Er enghraifft, gallai un Blob gael ei weld fel unig gan un 
person, ac yn ddiogel a hapus gan rywun arall. 

Mae fersiwn tudalen llawn o’r darlun yma i’w gael ar ddiwedd y pecyn.

Edrychwch ar y daflen ar eich pen eich hun ac yna gyda’ch partner trafod. 
Trafodwch yr hyn y gallwch ei weld gyda nhw.

Awgrymiadau cwestiynau agoriadol
Beth allwch chi ei weld yn y darlun?

Pa rai o’r Blobiau sy’n edrych yn ddiddorol i chi?

Pa rai o’r Blobiau sydd ar eu pennau eu hunain?

Pa rai o’r Blobiau sydd gyda Blobiau eraill?

Awgrymiadau cwestiynau barn
Pa bethau gwahanol ydych chi’n meddwl mae’r Blobiau’n eu teimlo? 

Sut allai eu teimladau fod yn gysylltiedig â newid hinsawdd? 

Sut beth, yn eich barn chi, yw bod yn rai o’r gwahanol Flobiau hyn? 

Pa rai o’r Blobiau sydd angen cefnogaeth neu help, yn eich barn chi?

Awgrymiadau cwestiynau personol
Pa rai o’r Blobiau ydych chi’n teimlo’n debyg iddyn nhw weithiau?

Pa rai o’r Blobiau sy’n cynrychioli eich teimladau am newid hinsawdd?

Pe byddech chi’n un o’r Blobiau hyn, beth fyddech chi’n ei ddweud?

Pa rai o’r Blobiau sy’n eich atgoffa o bobl eraill rydych chi’n eu hadnabod?

Pa rai o’r Blobiau sy’n eich atgoffa o sut mae pobl eraill yn ymateb i newid hinsawdd?

Nodiadau i arweinwyr: gall pwnc newid hinsawdd beri i bobl ddiffodd yn feddyliol 
neu fynd yn bryderus, yn enwedig pan fo’r pwnc wedi’u gadael yn teimlo’n ansicr lle 
maen nhw’n ffitio i mewn i’r ateb. Pwysleisiwch mai helpu pawb fyfyrio ar eu teimladau 
am newid hinsawdd yw pwrpas y daflen hon, nid am yr wyddoniaeth neu weithredu’n 
unig. Mewn sefyllfa grŵp, caniatewch i’r parau drafod cwestiynau ar eu pennau eu 
hunain yn gyntaf, er mwyn iddyn nhw fagu hyder cyn ymateb mewn sefyllfa grŵp 
cyfan.

Efallai yr hoffech ofyn pob cwestiwn a derbyn adborth cyn symud ymlaen i’r cwestiwn 
nesaf. 

Os bydd rhywun yn gwneud dewis anarferol mewn ymateb i gwestiwn, holwch, “Pam 
felly?” neu rywbeth tebyg fel gwahoddiad i egluro mwy am eu dewis, e.e. “Fe wnes di 
ddewis y Blob hwn fel yr un mwyaf pryderus. Hoffet ti ddweud mwy am hynna?”

I ehangu’r archwilio yma, gwahoddwch y rhai sy’n ei wneud i anodi’r Blobiau drwy 
ysgrifennu neu dynnu llun yn gyntaf am eu hymatebion emosiynol eu hunain i newid 
hinsawdd, ac yn ychwanegu at hynny gyda’r teimladau y mae eraill wedi’u mynegi. 
Cofiwch fod pob teimlad ac ymateb yn ddilys a pheidiwch â gwneud hyn yn orfodol na 
rhoi marc iddo. 

Blob yn Gweithredu ar yr 
Hinsawdd 
Mae’r darlun hwn yn galluogi sgyrsiau am ymatebion gweithgar i newid hinsawdd 
ac mae wedi’i ddylunio i ehangu’r sgwrs y tu hwnt i weithredu ar lefel unigol a 
ffordd o fyw. Eto, nid oes agenda o ran pa un sy’n well neu’n waeth, dim ond 
gwahoddiad i archwilio a dyfnhau’r sgwrs. Gallwch ddefnyddio cwestiynau i fynd 
i’r afael â gweithredu lleol a byd-eang yn ogystal â chanolbwyntio ar wahanol 
feysydd pryder fel diogelu natur, cyfiawnder hinsawdd, lleihau carbon ac addysg, 
yn dibynnu ar eich nodau dysgu ehangach.

Mae fersiwn tudalen llawn o’r darlun yma i’w gael ar ddiwedd y pecyn. 
Gwahoddwch y cyfranogwyr i edrych arno gyda’u partner trafod.

Awgrymiadau cwestiynau agoriadol
Pa rai o’r Blobiau sy’n ddiddorol i chi?

Pa fathau o bethau mae’r Blobiau’n eu gwneud?

Sut ydych chi’n meddwl y gallent fod yn gysylltiedig â gweithredu ar yr hinsawdd?

Awgrymiadau cwestiynau barn
Pa fathau o weithredu ydych chi wedi gweld pobl o’ch cwmpas yn cymryd rhan 
ynddo? Beth yw eich barn chi amdano?

Pa weithgareddau y mae’n bosibl i blant a phobl ifanc eu gwneud?

Pa weithgareddau sy’n gyfrifoldeb i oedolion?

Pa fathau o newidiadau y mae’r Blobiau eisiau eu gwneud? 

Pa gamau sy’n gweithio ar gyfer cyfiawnder hinsawdd?

Awgrymiadau cwestiynau personol
A ydych chi wedi rhoi cynnig ar unrhyw rai o’r camau gweithredu hyn?

Sut oeddech chi’n teimlo am wneud y gweithgareddau hyn?

Pa rai o’r Blobiau ydych chi wedi teimlo’n debyg iddyn nhw?

Pe gallech chi wneud unrhyw beth i daclo newid hinsawdd, beth fyddech chi’n 
ei wneud? 

Beth sy’n ei gwneud yn anodd gweithredu yn wyneb newid hinsawdd ac 
anghyfiawnder hinsawdd?

Awgrymiadau cwestiynau ‘beth nesaf’
Sut hoffech chi ymuno â’r holl bobl sy’n ymateb i newid hinsawdd? 

Pa ddiddordebau, sgiliau a galluoedd sydd gennych y gallech chi eu cyfrannu?

Pa syniadau sydd gennych chi ynghylch beth allem ei wneud fel grŵp i ymateb i 
newid hinsawdd?

Beth ydyn ni’n ei olygu wrth ddweud 
gweithredu ar yr hinsawdd?
Nodiadau i arweinwyr: Mae yna lawer o ffyrdd o weithredu gyda’n gilydd 
mewn ymateb i newid hinsawdd. Nid oes un ffordd gywir a gallwn oll weithio 
gyda’n gilydd drwy gynnig ein sgiliau, diddordebau a galluoedd. Y peth pwysig 
yw inni beidio teimlo ein bod ar ein pen ein hunain, oherwydd ni all unrhyw 
un ohonom wneud newid pwysig ar ein pennau ein hunain. Mae dysgu am 
sut i ofalu amdanom ein hunain a’n gilydd yn hollbwysig ar gyfer gweithredu 
ar yr hinsawdd gan fod angen gwydnwch arnom ar gyfer y cyfnod dwys sy’n 
ein hwynebu. Rydyn ni’n llawer mwy effeithiol pan fyddwn wedi’n cefnogi a’n 
harfogi’n dda, a phan fyddwn yn gweithio ac yn bod yn greadigol gyda’n gilydd.

Mae gweithredu ar lefel unigol yn bwysig a gall fod yn rymusol. Ond mae 
teimlo bod ffawd y blaned yn dibynnu ar ein gweithredoedd ni fel unigolion 
yn faich na ddylai’r un ohonom orfod ei gario. Yn unigol gallwn deimlo’n 
unig ac yn ddiymadferth. Ond gall ymuno ag eraill yn ein cymuned fel rhan o 
fudiad byd-eang ar gyfer cyfiawnder hinsawdd wneud inni deimlo’n obeithiol, 
yn optimistaidd ac wedi’n grymuso. Gyda’n gilydd, mae gennym lais pwerus 
fel eiriolwyr dewr dros newid.

Gall gweithredu gynnwys: 

	 Cyfathrebu am yr hyn sy’n digwydd

	 Gofyn i arweinwyr a llunwyr penderfyniadau weithredu

	 Protestio am y pethau sy’n bwysig i ni

	 Cymryd camau ymarferol i leihau ein ôl troed carbon

	 Dysgu am natur a bioamrywiaeth a sut i’w ddiogelu

	� Dod yn ymwybodol o’n cysylltiad â’r byd naturiol a sut rydyn ni’n  
dibynnu arno

	 Deall sut i ddiogelu adnoddau naturiol y blaned a sut i’w defnyddio orau

	� Dysgu am gyfiawnder hinsawdd a gweithredu i gefnogi’r cymunedau a 
effeithir arnynt fwyaf gan newid hinsawdd

	� Dysgu am wydnwch a gofal er mwyn inni fod wedi’n harfogi a’n cefnogi i 
ymateb i anghenion yr her anferthol hon

	� Ennill sgiliau ymarferol fel tyfu bwyd, adeiladu cysgodfeydd cysgodol, 
diogelu a hidlo dŵr 

	� Deall effaith prynwriaeth a gwneud dewisiadau moesegol sy’n parchu pobl 
a phlaned

	� Gwneud gwaith celf fel modd o fynegi ein hunain a chyfleu i eraill mor 
bwysig yw hyn 

	 Ymarfer caredigrwydd a chyfeillgarwch fel y gallwn oll weithio gyda’n gilydd

	� Dysgu ffyrdd o wneud penderfyniadau, rhannu gwybodaeth, ymateb i 
wrthdaro fel bod ein cymunedau’n dod yn fwy gwydn i weithredu yn  
wyneb sefyllfaoedd anodd.

Yn ogystal â myfyrio fel grŵp rhwng pob cwestiwn, gellir anodi’r taflenni  
gyda meddyliau am ba rai o’r gweithredoedd hyn yr hoffai’r grŵp eu 
harchwilio a mynd ar eu hol.

LifeKind  
www.jomcandrews.com

Hyfforddiant ac adnoddau i oedolion gefnogi 
plant a phobl ifanc mewn cyfnodau dwys. 

Cynigir e-lyfr am ddim o’r enw Truth without 
Trauma: talking with children about climate change.

Llyfrau
No Worries! An activity book for young people 
who sometimes feel anxious or stressed, Lily 
Murray, Katie Abey a Dr Sharie Coombes. 
Templar Publishing, 2017. https://uk.bookshop.
org/p/books/no-worries-mindful-kids-an-
activity-book-for-children-who-sometimes-feel-
anxious-or-stressed-lily-murray/3450972?e
an=9781787410879

Llu o weithgareddau addysg emosiynau hygyrch 
gyda darluniau ar gyfer plant oed cynradd. Nid 
oes ffocws ar emosiynau hinsawdd.

A Field Guide to Climate Anxiety, Sarah Jaquette 
Ray, University of California Press, 2020.  
www.ucpress.edu/book/9780520343306/a-field-
guide-to-climate-anxiety 

Wedi’i ysgrifennu ar gyfer pobl ifanc, yn 
ddefnyddiol i unrhyw un sydd am ddeall mwy am 
bryder ynghylch yr hinsawdd. 

The Existential Toolkit for Climate Justice Educators, 
Jennifer Atkinson a Sarah Jaquette Ray, University 
of California Press, 2024.  
www.ucpress.edu/book/9780520397125/the-
existential-toolkit-for-climate-justice-educators

Mae hwn wedi’i anelu at ddarlithwyr prifysgol 
ond mae’n ddefnyddiol i unrhyw un sy’n 
ymwneud ag addysg ac yn chwilio am ffyrdd o 
feddwl ac addysgu am yr argyfwng hinsawdd. 

Adnoddau
Gwefan Ysgolion Cymorth 
Cristnogol
caid.org.uk/schools

Cyfoeth o adnoddau i gefnogi addysgu ar bynciau 
cyfiawnder byd-eang.  Gwasanaethau, cynlluniau 
gwersi, gemau a mwy.

Blob Tree
blobtree.com

Llyfrau, lawrlwythiadau ac adnoddau i gefnogi 
llythrennedd emosiynol.

Climate Mental Health 
Network
www.climatementalhealth.net/wheel

Amrywiaeth eang o adnoddau a digwyddiadau i 
gefnogi dealltwriaeth o iechyd meddwl ac effaith 
emosiynol newid hinsawdd. Gweler yn arbennig 
yr olwyn emosiynau hinsawdd a’r Guide to 
Climate Emotions. 

ThoughtBox Education
www.thoughtboxeducation.com

Cymuned gefnogaeth sydd wedi’i chynllunio’n 
drylwyr ac sydd ag adnoddau da ar gyfer ysgolion 
sydd am gefnogi gwydnwch eu myfyrwyr yn y 
cyfnod hwn o argyfwng hinsawdd.

Climate Psychology 
Alliance
www.climatepsychologyalliance.org

Adnoddau a chefnogaeth ar gyfer y profiad 
emosiynol/seicolegol o’r argyfwng hinsawdd.

One Resilient Earth
www.oneresilientearth.org

Adnoddau dysgu, ymatebion creadigol a 
chefnogaeth emosiynol ar gyfer ymatebion 
cymunedol i fyd sydd â hinsawdd sy’n newid.

Christian Aid is a key member of ACT Alliance. Eng and Wales charity no. 1105851 Scot 
charity no. SC039150 Company no. 5171525 The Christian Aid name and logo are trademarks 
of Christian Aid. © Christian Aid 2024 Blobtree artwork © Ian Long and Pip Wilson

